
<<ՀԱՅԱՍՏԱՆԻ ՀԱՆՐԱՊԵՏՈւԹՅԱՆ ԿԱՌԱՎԱՐՈՒԹՅԱՆ 2004 ԹՎԱԿԱՆԻ ՀՈՒՆՎԱՐԻ 22-Ի N 130-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ>>
 ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
1. Անհրաժեշտությունը` <<Հայաստանի Հանրապետության կառավարության 2004թ. հունվարի 22-ի N 130-Ն որոշման մեջ լրացումներ և փոփոխություններ կատարելու մասին>> ՀՀ կառավարության որոշման նախագծի ընդունումը նպատակաուղղված է համապատասխան իրավական ակտերով կարգավորվող ջրաչափական սարքերի ստուգաչափման գործընթացի ապահովմանը, խմելու ջրի մատակարարման և ջրահեռացման ծառայություններ մատուցող կազմակերպությունների և բաժանորդների միջև գործող որոշմամբ սահմանվող իրավունքների և պարտականությունների շրջանակների ընդլայնմանը: 
2. Ընթացիկ իրավիճակը և խնդիրները` ջրաչափական սարքերի, բացառությամբ բազմաբնակարան շենքերի ներքին ցանցերի մուտքագծերի ջրաչափական սարքերի, ձեռք բերումը և սահմանված կարգով տեղադրումը  կատարվում է բաժանորդների միջոցների հաշվին: Հաշվի առնելով անցած փորձն ու փաստացի իրողությունները, այդ թվում՝ ջրաչափական սարքերի ստուգաչափման ժամկետի լրանալը` նպատակահարմար է ջրաչափական սարքերի ձեռք բերման և տեղադրման ծախսերը կամ ծախսերի մի մասն իրականացնել ջրամատակարար կազմակերպությունների կողմից: Նախատեսվում է ջրամատակարար կազմակերպությունների կողմից իրականացվող ծախսերը կատարել համակարգում գործող վարկային ու դրամաշնորհային ծրագրերի հիման վրա: 
3. Տվյալ բնագավառում իրականացվող քաղաքականությունը` խմելու ջրի ոլորտում քաղաքականությունն իրականացվում է` համաձայն ՀՀ ջրային օրենսգրքի, ՀՀ ջրի ազգային ծրագրի, ՀՀ ջրի ազգային քաղաքականության հիմնահարցերի, ՀՀ կառավարության 22.01.2004թ. <<Խմելու ջրի մատակարարման և ջրահեռացման կանոնները, ջրամատակարարման և ջրահեռացման պայմանագրերի օրինակելի ձևերը, ջրամատակարարման և ջրահեռացման համակարգերի միացման տեխնիկական պայմանների սահմանման կարգը հաստատելու և Հայաստանի Հանրապետության կառավարության 1999 թվականի մարտի 13-ի N 149 որոշումն ուժը կորցրած ճանաչելու մասին>> N 130-Ն որոշման, ինչպես նաև դրանց հիման վրա ընդունված մի շարք նորմատիվ իրավական ակտերին համապատասխան:
4. Կարգավորման նպատակը և բնույթը` Կարգավորման նպատակն է` հնարավորություն տալ ջրամատակարար կազմակերպություններին՝ տեղադրել ջրաչափական սարքեր և ապահովել տեղադրված ու տեղադրվող խմելու ջրի ջրաչափական սարքերի համապատասխանեցումը  իրավական ակտերով սահմանված տեխնիկական պայմաններին:
5. Նախագծի մշակման գործընթացում ներգրավված ինստիտուտները` ՀՀ կառավարության որոշման նախագիծը մշակվել է ՀՀ տարածքային կառավարման նախարարության ջրային տնտեսության պետական կոմիտեի կողմից: 
6. Ակնկալվող արդյունքը` Խմելու ջրի մատակարարման ոլորտի հաշվառման համակարգի կատարելագործում, ինչպես նաև ջրամատակարարման և ջրահեռացման ներքին ցանցերի տեխնիկական վիճակի բարելավում և հոսակորուստների կրճատում:
ՀՀ ՏԿՆ ջրային տնտեսության պետական կոմիտեի նախագահ 

Անդրանիկ Անդրեասյան






